Argymhellion y Grŵp Gorchwyl a Gorffen ar gyd-ddarparu'n lleol yn CA4 

Ymateb Llywodraeth Cymru

	Argymhelliad 1 

Dylid cyflwyno rheoliadau o dan Fesur Dysgu a Sgiliau (Cymru) 2009 ar fyrder er mwyn lleihau’r isafswm o gyrsiau sy’n ofynnol yn CA4 i ffurfio arlwy cwricwlwm lleol i 25. 



	Ymateb: Derbyn 

Bydd Llywodraeth Cymru yn ymgynghori gyda hyn ar newidiadau i bolisi a allai arwain at Reoliadau newydd o dan Fesur Dysgu a Sgiliau (Cymru) 2009.



	Argymhelliad 2    

Dylai rheoliadau o dan Fesur Dysgu a Sgiliau (Cymru) 2009 gynnwys isafswm o dri chwrs galwedigaethol sy’n ofynnol i ffurfio arlwy cwricwlwm lleol yn CA4. Mae’r Grŵp hefyd yn argymell y dylid monitro effaith yn agos a bod Llywodraeth Cymru yn rhoi’r cyfrifoldeb ar Estyn i werthuso ansawdd a pherthnasedd arlwy cwricwlwm lleol mewn sampl o ysgolion.



	Ymateb: Derbyn
Bydd Llywodraeth Cymru yn ymgynghori gyda hyn ar newidiadau i bolisi a allai arwain at Reoliadau newydd o dan Fesur Dysgu a Sgiliau (Cymru) 2009.  Bydd Llywodraeth Cymru yn ystyried rhoi cyfrifoldeb ar Estyn i adolygu ansawdd ac effaith cynigion enghreifftiol yn CA4.  Bydd swyddogion yr Adran Addysg a Sgiliau hefyd yn ystyried sut y gellid mesur effaith polisi yn ehangach.     



	Argymhelliad 3    

Gan fod y system sgorio pwyntiau sydd wedi’i chynnwys ym Mesur Dysgu a Sgiliau (Cymru) 2009 bellach wedi ateb y diben ac nad yw’n cyfrannu mwyach at y broses o gynllunio cwricwlwm lleol yn ymarferol, dylid defnyddio Rheoliadau newydd i ddileu’r gofyniad hwn yn CA4 ac ôl-16 cyn gynted â phosibl.



	Ymateb: Derbyn  

Bydd Llywodraeth Cymru yn ymgynghori gyda hyn ar newidiadau i bolisi a allai arwain at Reoliadau newydd o dan Fesur Dysgu a Sgiliau (Cymru) 2009.  Er hynny, rydym yn croesawu cyfleoedd i ddileu beichiau gweinyddol ar ysgolion, yn arbennig pan na fo budd amlwg iddynt mwyach. 


	Argymhelliad 4    

Bydd angen i elfen wedi’i neilltuo o’r cyllid ar gyfer cyrsiau 14-19 cyfrwng Cymraeg fod yn ei lle a bydd angen amddiffyn darpariaeth deg.



	Ymateb: Derbyn  
Mae Llywodraeth Cymru yn cydnabod y costau sy'n aml yn uwch sy'n gysylltiedig â darpariaeth cyfrwng Cymraeg, yn arbennig yn y maes galwedigaethol. Bydd trefniadau yn y dyfodol yn parhau i gymryd hyn i ystyriaeth.    



	Argymhelliad 5    
Dylid sicrhau dulliau mwy cyson rhwng ALlau a ledled rhanbarthau o ran sut y rheolir ac y cyllidir cludiant i fyfyrwyr cwricwlwm lleol yn ystod y diwrnod ysgol, gan gynnwys rhannu modelau arferion da gyda’r nod o leihau’r gwariant ar gludiant.

Argymhelliad 6  

Dylai ysgolion a cholegau wneud mwy o ddefnydd o atebion amserlennu, athrawon peripatetig, a rhith-amgylcheddau dysgu sy’n esblygu er mwyn gostwng costau teithio a chostau cysylltiedig dysgwyr.



	Ymateb: Derbyn  

Mae Llywodraeth Cymru yn cydnabod y defnyddir dulliau amrywiol ar draws Awdurdodau Lleol a'r Consortia rhanbarthol o ran teithio gan ddysgwyr, ac mae'n cytuno y dylid gwneud mwy i wneud arbedion drwy roi'r arferion gorau ar waith bob amser.  Rydym hefyd yn derbyn bod angen i ddarparwyr roi'r gorau i feddwl am deithio gan ddysgwyr fel ateb yn y cychwyn cyntaf, ac i ystyried hyn dim ond pan na fydd unrhyw ateb arall. Ni ddylid tanbrisio'r manteision i ddysgwyr o wneud gwell defnydd o rith-amgylcheddau dysgu a dysgu digidol.       

	

	Argymhelliad 7  
Dylid datblygu cymwysterau IVET (L1 a L2) dwy haen alwedigaethol cyffredinol o fewn neu ar draws sectorau drwy’r fframwaith rhanddeiliaid Adolygiad o Gymwysterau ac mewn cydweithrediad â chynrychiolwyr diwydiant a sefydliadau dyfarnu, er mwyn darparu sylfaen opsiynau ehangach ar gyfer IVET yn CA4 a hwyluso dilyniant yn well i ddysgu ôl-16 mewn cyd-destun galwedigaethol (CVET).  

Argymhelliad 9    


Wrth ddatblygu’r dull IVET yn CA4, dylid cynnwys rhywfaint o hyblygrwydd yn y trefniadau categoreiddio cymwysterau er mwyn sicrhau bod cymwysterau priodol sy’n tystio i gymwyseddau cyffredinol (e.e. hylendid bwyd sylfaenol) yn gallu cael eu hastudio gan, a’u cyllido ar gyfer, dysgwyr CA4.

Ymateb: Derbyn mewn egwyddor

	Rydym yn cydnabod manteision posibl dulliau o'r fath, yn arbennig wrth ystyried darpariaeth alwedigaethol yn CA4 ac wrth fod yn barod ar gyfer dilyniant dysgwyr i gyrsiau galwedigaethol ôl-16.  Rydym yn awgrymu y dylid rhoi'r cynigion ar brawf ymhellach drwy fecanweithiau rhanddeiliaid a sefydlwyd i ddatblygu'r camau gweithredu yn deillio o'r Adolygiad o Gymwysterau, a dylid amserlennu camau gweithredu yn y maes hwn yn unol â'r gwaith hwnnw.    



	Argymhelliad 8    
Dylid datblygu strategaeth gyfathrebu ehangach o gwmpas newidiadau 14-19, gan gynnwys cysylltedd ar draws datblygiadau polisi eraill yr Adran Addysg a Sgiliau fel newidiadau i gymwysterau galwedigaethol, fel bod gan yr holl randdeiliaid ddealltwriaeth glir o’r synergeddau a’r rhyngweithio rhwng datblygiadau polisi addysgol cyfredol.  

Ymateb: Derbyn

	Mae Llywodraeth Cymru yn cydnabod bod angen rhannu gwybodaeth â rhanddeiliaid am sut y mae datblygiadau polisi yn effeithio ar y ffordd y mae pobl ifanc 14-19 oed yn rhyngweithio â'i gilydd ac yn cefnogi ei gilydd.  


	Argymhelliad 10  

Er mwyn adlewyrchu esblygiad cyllidebau ysgolion ers cyflwyno grantiau 14-19, er enghraifft y Grant Effeithiolrwydd Ysgolion (SEG) neu’r Grant Amddifadedd Disgyblion (PDG), dim ond y costau ar gyfer hyfforddi staff sy’n gysylltiedig â’r swyddogaeth anogwyr dysgu y dylid eu cynnal drwy’r cyllid 14-19. Dylid cysoni costau eraill sy’n gysylltiedig â swyddogaeth anogwyr dysgu o fewn ffrydiau cyllid ehangach i ysgolion.

Argymhelliad 11  


Gan symud ymlaen, dylai Llywodraeth Cymru ystyried trefniadau pontio a fyddai’n symud tuag at gysoni’r grant 14-19 ar gyfer darpariaeth CA4 i ffrydiau cyllid eraill ar lefel ranbarthol, gan ystyried yr argymhellion o’r adolygiad o ddarpariaeth gwasanaethau addysg yng Nghymru yn y dyfodol, a gwireddu’r arbedion effeithlonrwydd mewn perthynas â chostau gweinyddu oherwydd arbedion maint.  

Argymhelliad 12  

O ran dysgwyr ôl-16 sy’n dechrau rhaglenni astudio o fis Medi 2014 ymlaen, dylai’r costau sy’n gysylltiedig â darparu gweithgareddau, gan gynnwys darpariaeth cyrsiau (sy’n cael cymhorthdal drwy’r grant 14-19 ar hyn o bryd) gael eu talu’n llwyr gan y system cyllido ôl-16 newydd. 

Argymhelliad 13  
Dylai trefniadau pontio a fydd yn cael eu rhoi ar waith ar gyfer 2014-15 i sicrhau bod y newidiadau i bolisi a threfniadau 14-19 yn cael eu gweithredu, tra’n amddiffyn darpariaeth ar gyfer y dysgwyr hynny sydd eisoes yn cyflawni cyrsiau, gydag isafswm cyllid o £10 miliwn. Ar gyfer 2015-16 a thu hwnt, gellid pennu £8 miliwn fel yr isafswm cyllid wrth i drefniadau newydd wedi’u cysoni gael eu rhoi ar waith.     

Argymhelliad 14  
Llywodraeth Cymru i weithio’n agos gyda chydgysylltwyr rhwydweithiau rhanbarthol ac arweinwyr consortia yn ystod y 12 mis nesaf i ddatblygu rôl y rhanbarthau o ran rheoli darpariaeth 14-19 a chyllid cysylltiedig mewn ffordd fwy cadarn a chyson, gan gynnwys paratoi canllawiau 14-19 clir diwygiedig ar gyfer rhanddeiliaid.  

Ymateb: Derbyn mewn egwyddor  

Mae'r argymhellion hyn yn adlewyrchu'r angen i ddiweddaru'r trefniadau ariannu a rheoli er mwyn i waith ar lwybrau dysgu 14-19 adlewyrchu'r dirprwyo lleol cynyddol i ysgolion sydd wedi digwydd dros y blynyddoedd diwethaf, a'r Consortia rhanbarthol newydd. Mae Llywodraeth Cymru yn derbyn bod angen trosi'r trefniadau ariannu presennol, ac isafswm y lefelau cyllid a argymhellir gan y Grŵp, dros y flwyddyn sydd i ddod. Rydym yn derbyn hefyd fod angen gweithio gyda'r Consortia i ddatblygu'r swyddogaeth ranbarthol i gefnogi cynllunio a chyflenwi strategol gwell yn lleol.          




